
Tema: Përdorimi i softuerëve CAD në procesin mësimor në lëndën Teknologji dhe TIK
Kandidati: Shpresim Mahmuti
Komisioni: 
Prof.Asst. Florent Bunjaku – mentor
Prof.Asoc.Kastriot Buza – kryetar
Prof. Asoc. Vlora Sylaj – anëtare

ABSTRAKTI
Ky hulumtim synon të analizojë ndikimin e përdorimit të softuerëve të Dizajnit me Ndihmën e Kompjuterit (CAD), me fokus të veçantë te AutoCAD, në procesin mësimor të lëndës së Teknologjisë dhe Teknologjisë së Informacionit dhe Komunikimit (TIK) për nxënësit e klasës së 9-të në Kosovë. Shqyrtimi i literaturës konfirmon se përdorimi i softuerëve CAD në arsim nxit të menduarit hapësinor, zgjidhjen e problemeve komplekse dhe kreativitetin teknik, si dhe se në kontekstin kosovar Strategjia e Arsimit 2022-2026 e njeh digjitalizimin si një nga pesë objektivat strategjike kryesore. Hulumtimi përdori një dizajn eksperimental me dy grupe paralele: një grup tradicional (N=25) që ndoqi mësimin teorik pa praktikë kompjuterike dhe një grup eksperimental (N=15) që përdori AutoCAD-in, ku të dhënat u mblodhën përmes një testi të standardizuar të njohurive (15 pyetje) dhe një pyetësori të motivimit me shkallë Likert (1-5), duke u analizuar përmes statistikave përshkruese (mesatarja, përqindjet). Rezultatet treguan se grupi eksperimental arriti një mesatare prej 13.93 pikë nga 15 (92.9%) në testin e njohurive, krahasuar me 8.8 pikë (58.7%) të grupit tradicional, ndërsa në pyetjet praktike diferenca ishte edhe më e theksuar (80% kundrejt 37.6%), dhe mesatarja e motivimit për grupin me AutoCAD ishte 4.29 nga 5, krahasuar me 3.60 të grupit tradicional. Në përfundim, studimi dëshmon se përdorimi i AutoCAD-it në mësimdhënien e vizatimit teknik ka një ndikim pozitiv të rëndësishëm në arritjet akademike dhe motivimin e nxënësve, duke mbështetur fuqimisht integrimin e softuerëve profesionalë CAD në kurrikulën e TIK-ut për klasën e 9-të në Kosovë dhe duke rekomanduar përditësimin e udhëzimeve kurrikulare, trajnimin e mësuesve dhe investimet në infrastrukturën teknologjike të shkollave.
Fjalët kyçe: AutoCAD, CAD, arsimi i teknologjisë, TIK, motivimi, kurrikula arsimore, Kosovë


Tema: E ardhmja e edukimit inovativ përmes integrimit te inteligjencës artificiale
Kandidatja: Adrian Vataj
Komisioni:
Prof.Asst. Krenare Pireva Nuçi, kryetar
Prof. Asst. Jehona  Ferizi Miftari, anëtare
Prof.Asoc.Kyvete Shatri, mentore
ABSTRAKTI
Nevoja dhe arsyeja e aplikimit të teknologjisë në arsim niset nga fakti i përgatitjes së të rinjëve për tu bërë liderë dhe të suksesshëm në këtë shoqëri të udhëhequr nga informacionet. Aftësitë e  omunikimit, procesimit, mendimit kritik dhe zgjedhjes së problemeve si dhe puna në grupe janë esenciale në  shoqërinë teknologjike dhe socioekonomike të shekullit 21. Arsimimi në këtë mjedis të sofistikuar do të bëjë më shumë se vetëm lexim, shkrim apo përvetësim të shkathtësive aritmetike. Duhet të ofrojë edhe shkathtësi pune që do ti ndihmonin të rinjtë ta arrijnë potencialin e tyre njerëzor. Qëllimi i këtij hulumtimi është që të identifikojë rolin e inteligjencës artificiale në modernizimin e edukimit, të identifikojë sfidat në integrimin e AI-së në arsim si dhe të përqendrohet në eksplorimin e potencialit të teknologjisë për të ndryshuar mënyrën se si zhvillohet edukimi dhe për të përmirësuar efikasitetin e tij për të ardhmen. Në kohën bashkëkohore ndikimi i teknologjisë dhe AI-së gjithnjë e më shumë bëhet gjithëpërfshirës në shumë sfera shoqërore. Ky zbatim nuk e anashkalon as arsimin. Arsimimi dhe dituria janë baza e çdo zhvillimi njerëzor dhe ato janë e drejta fondamentale për çdo qenie njerëzore. Shoqëria e bazuar në dituri nevojitet që të posedojë aftësi të mira komunikuese dhe sociale, të jetë e mirë informuar dhe të jetë gjithmonë e gatshme të mësojë gjëra të reja. Për t’u bërë pjesëtar të kësaj shoqërie qytetarët duhet të marrin pjese në mënyrë aktive në këtë shoqëri dhe t’i ndjejnë benifitet e ofruara nga ajo. Atyre duhet t’ju jepet mundësia që t’i kenë dhe arrijnë ato dituri dhe aftësi të nevojshme. Dizajni i hulumtimit është me metoda të përziera (sasiore dhe cilësore) dhe si mostër e hulumtimit janë mësimdhënësit nga shkollat e mesme të ulëta “Elena Gjika”, “Zenel Hajdini” dhe “Mehmet Gjevori”, në komunën e Prishtinës. Instrumentet që janë përdorurur për mbledhjen e të dhënave janë intervista dhe pyetësori. Rezultatet e nxjerra nga ky hulumtim tregojnë se inteligjenca artificiale është duke e transformuar ndjeshëm procesin e të nxënit, duke e bërë atë më interaktiv dhe të përshtatshëm me kohën dhe kërkesat e shoqërisë moderne. Inteligjenca artificiale luan një rol kyç në këto ndryshime, duke sjellë një qasje më dinamike dhe fleksibile ndaj edukimit. Ky hulumtim mbështetet në një mostër prej 100 mësimdhënësish dhe 10 intervista individuale në shkollat e mesme të ulëta “Elena Gjika”, “Zenel Hajdini” dhe “Mehmet Gjevori”  në Prishtinë. Rezultatet kryesore empirike tregojnë se: 86% e mësimdhënësve pajtohen se AI luan rol pozitiv në metodat e reja mësimore, 83% njohin sfida në integrimin e AI-së; 61% nuk kanë ndjekur trajnim formal për AI-në, duke treguar boshllëk të qartë mes qëndrimeve positive dhe kapacitetit aktual dhe mësimdhënësit pohojnë unanimisht se AI nuk zëvendëson mësuesin, por e mbështet atë. Kontributi kryesor i hulumtimit është integrimi i AI-së në arsimin e Kosovës i cili kërkon strategji fazore: infrastrukturë teknologjike, trajnim të mësimdhënësve dhe integrim kurrikular sistematik.
Fjalët kyçe: Inteligjenca artificiale, TIK-u, arsimi, edukimi dixhital, inovacion


Tema: Analizë e faktorëve që  ndikojnë   në të nxënit e probabilitetit dhe statistikës tek   nxënësit e klasës  së  nëntë
Kandidati: Astrit Bajrami
Komisioni:
Kryetare: Prof. Ass. Dr. Fahri Marevci
Anëtare: Prof. Ass. Dr. Jehona Rrustemi
Mentore: Prof.Asoc.Dr. Fitore Abdullahu

ABSTRAKTI
Një ndër lëndët të cilën nxënësit në vendin tonë e mësojnë vazhdimisht që nga shkolla fillore e deri tek ajo  e mesme e lartë është lënda e matematikës, e kjo kuptohet për shkak të rëndësisë dhe aplikimit të saj.  Mirëpo  kohët e fundit mësimdhënia e matematikës po ballafaqohet me sfida të ndryshme , e ndër to  motivimi dhe angazhimi i nxënësve në orën mësimore, e kjo mund të jetë  si rezultat i asaj  që ndoshta  mësimdhënia në lëndën e matematikës ende bëhet në mënyrë tradicionale, duke i përdorur vetëm detyrat e pastra matematikore. Rrjedhimisht, mospërfshirja e faktorëve të tjerë bën që një pjesë e madhe e nxënësve të mos i kuptojnë konceptet matematikore e disa të tjerë të mos jenë fare të interesuar që të përfshihen në zgjidhjen e detyrave dhe kuptimin e  koncepteve matematikore.
Duke pasur parasysh që probabiliteti dhe statistika  janë dy degë të matematikës të cilat në planprogramin mësimor në lëndën e matematikës në arsimin e mesëm të ulët  zënë një hapësirë të konsiderueshme,  si dhe për shkak të rëndësisë së madhe të tyre  në fusha të ndryshme , në këtë hulumtim   kemi identifikuar  se cilët janë  faktorët  që ndikojnë më shumë në  motivimin dhe angazhimin e nxënësve, dhe  në të kuptuarit e detyrave dhe koncepteve nga probabiliteti dhe statistika tek nxënësit e klasës së nëntë
Hulumtimi është realizuar me nxënës të klasave të nënta, ku të përfshirë kanë qenë 105 nxënës  dhe 6 mësimdhënës, ku mbledhja e të dhënave është bërë me anë të metodës së kombinuar(sasiore dhe cilësore), përmes pyetsorëve me nxënës dhe intervistave me mësimdhënës. Përmes analizës faktoriale dhe multiregresionit është bërë identifikimi i faktorëve kryesorë që ndikojnë në të kuptuarit e koncepteve matematikore dhe në rritjen e motivimit dhe angazhimit të nxënësve gjatë procesit mësimor.
Rezultatet tregojnë se detyrat me kontekst nga jeta  reale,  shfrytëzimi i  teknologjisë informative  si dhe përfshirja e nxënësve në aktivitete praktike si lojërat matematike, apo mbledhja dhe analiza e të dhënave  kanë ndikimin më të madh në motivimin dhe angazhimin e nxënësve, duke përmirësuar kuptimin dhe njohuritë e tyre në probabilitet dhe statistikë. 

Fjalët kyҁe :  Angazhim, identifikim, faktorë,  nxënie,  probabilitet dhe statistikë.

